
Ôch diz joar sind vier 

werrum vroeë mit al die luuj 

die oz financieel en materieel 

sjteune en doamit helpe d’r 

carnaval in Brokkelze in 

stand te hoade. 

 
 Dank, Dank, Dank! 

 

 

 
*** 

Prins, Jeugdprinses en Wespeldrager 

van 2011 

           

Vergulde Wespel 

    Sjeng Theissen 

 

 

 
 

 

 

 

 

 

 

Prins Pim I  

 Pim Frauenrath 

                 

 

Jeugdprinses Sterre I    

Sterre Paardekooper 

*** 

 

Excuus beij ‘t te laat kome van ee Elveroadslid 

“Wat ing ielend went de vrouw nit heem is... ich kroog dat k.. strikske 

nit tow.” 

 

*** 

De meeste computerfoute zitte tussje ’t toetsebord en de rukleuning 

van d’r stool…! 

*** 

 

Twieë Belsje toeriste sjtond op de Wormbruk in Brokkelze en kiekke 

de Worm aaf. Van gans wied zient ze get beweage op ‘t water. Zeat 

d’r inne Belsj: “Ich zien ing boot.” Zeat d’r angere: “Dat is ging boot, 

dat is inne hovercraft.” Zeat d’r angere werrum, “Nee jong, dat ís ing 

boot,” en hea sjpelt “B-O-O-T..!” 

Zeat d’r angere Belsj werrum: “Nee, ‘t is inne Hovercraft!” en sjpelt 

“H-O…? eh, nee…, doe has geliek…, ‘t is toch ing boot.” 

*** 

Toevallig 

Inne kippeboer zit in D’r Eck never ing vrouw an de tieëk en bestelt 

zich e glaas champagne. De vrouw kiekt op en zeat: “Kiek ins aa, ich 

zit ôch an d’r champagne.” “Dat is evvel toevallig,” zeat d’r maan, 

“dit is inne speciale daag vuur mich. Ich han get te viere.” 

”Vuur mich is huuj ôch inne speciale daag,” zeat de vrouw, “ich han 

ôch get te viere.” “Wat toevallig…,” zeat d’r kippeboer. Ze sjtoeëte 

same aa en hea vroagt: “Wat vierste dan?” 

“Ôch, mienne maan en ich probere al ing ganse tied ee kiendje te 

kriege en huuj han ich van d’r dokter gehoeëd dat ich in verwachting 

bin.” “Dat is ôch toevallig”, zeat d’r maan, “ich bin kippeboer, 

joarelank woare mieng kippe onvruchtbaar, mar huuj sind ze endlich 

begonne mit bevruchte eier te legge.” “Dat is evvel groeët nujts,” zeat 

de vrouw. “En wie haste dat paraat gjespild?” 

“Ich han mich inne angere haan aagesjaft,” zeat hea. 

Zie begint te laache… en zeat...: “Dat is ôch toevallig….!!!” 

Van d’r president 
 

‘t Is mich ee genoege um als president van de Wespelle ‘t vuurwoad te 

sjrieve in ongertussje al mie dreijde joar als president. 

Vier stund alwer an d’r aftrap van ‘t seizoen 2012. 

Uiteraard sind vier heij huuj beijee um d’r neuje heerser uver ‘t 

Wespelleriek oet te rope. Mar is ‘t inne prins of ing prinses? 

Die vroag wead beantwoord huuj ronk de klok va hoaf tien, wen ich 

d’r neue heerser mag oetrope. 

 

Wat mich vreujt deet is, dat noa mienne oproop van vurrig joar um 

dames in de vereniging te kriege, de ierste dames al lid zint gewoede. 

En ich hoop natuurlik in de toekomst dat d’r dat nog veul mieë zalle 

weade. Wat ôch ee good teke is, is dat ummer mieë luuj van ‘t dörp 

gunt optrêne op de proclamatie. Zoewie uur gewent zit zint dat de 

Oad-prinse, die trouwens dit joar ‘t programma gont aafslete. Zoe hant 

vier ôch d’r groep Chakoma, dat woar in ‘t verlede Bekochama. 

En als primeur hant vier huuj inne groep Brokkelzer dames die vuur 

uuch gont optreëne. Ich hoop dat ‘t vuur uuch inne sjunne oavend 

wead. 

 

Ôch wil ich uuch natuurlik attendere op de Prinsereceptie van 

volgende weak. Ich hoop dat vier uuch dan ôch werm in groete getale 

mage ontvange. En geer wille vier als Wespelle same mit ozze neue 

heerser uuch oetnuudige vuur ‘t Carnavalsweekend. Vier beginne op 

d’r zoaterdig mit ‘t Kingercarnaval dat inmiddels dankzei Pratsch 

Durchee is oetgegrujd tot ee geweldig festein. Ich han ôch te huure 

gekriege dat Pratsch Durchee inmiddels is oetgegrujd van 30 noa 35 

kinger. Dus kom op tied want vol is vol. Dan trukt op zondig werm d’r 

optocht dea ôch gidder joar beêter en sjunder wead. 

En natuurlik op d’r Carnavalsmondig de oetrieking van de Vergulde 

Wespel. De groeëte vroag is ôch diz joar werrum: Wea zal ‘m kriege? 

Went ier dat wilt mitmake wil ich uuch geer welkom hete op 

Carnavalsmondig. 

 

Namens ozze neuje heerser, oz bestuur, oz lede en michzelf wunsch 

ich uuch ee sjun carnavalsseizoen tow. 

 

President 

André Dadziak 

Vreuger… 
 

Duks denk ich, woa mot dat hin, 

bin vroeë dat ich va vreuger bin. 

Want de jonger luuj va huuj, 

zint lang nit mieë wie vier auwer luuj. 

 

Kôke wead nit mieë gedoa, 

gee suupke vuur, ginne boedding noa. 

Get diepvriesspul wead gauw gepakt 

en in d’r magnetron gekwakt. 

 

Hant ze ins get winnig tied, 

dunt ze ’t mar mit ing friet. 

De oma die deet waal de wesj, 

de kinger bringt ze noa de kresj. 

 

De mam die wirkt mit, 

want ohne auto geet ’t nit. 

Gauw ing twiede hypotheek 

en ’s oavonds noa de discotheek. 

 

Ôch op vakans wead noe gegange, 

um doa d’r kloon get oet te hange. 

En um d’r ego op te krikke, 

alle luuj mar kate sjikke. 

 

’t Weed gehokt en dan getrowd, 

e ege huuske wead gebowd. 

Vilt ins e verkied woad, 

wead ’t huuske werrum verkoad. 

Want me lut zich nieks mieë beije, 

ee, twie, dreij, me is gesjeije. 

 

Duks denk ich woa mot dat hin, 

bin vroeë dat ich va vreuger bin! 
 

Bron: onbekend  

Wie de carnaval is ontstange 
 

Wits doe wie carnaval is 

ontstange? 

De meeste carnavalsvierders 

wete dat nit en doarum 

kanste d’r heij get uver 

leaze. 

 

 

Van vreuger oet woar ’t e eetfestijn, umdat ’t de letste meugelikheed 

woar zich te boete te goa vuur dat de viertigdaagse vastetied begon en 

me zich moes beperke tot ’t allernudigste. 

 

Op vette diensdig, (vuur de Vaste) woed al ’t vet dat in hoes woar 

opgemakt umdat ’t angesj zow bederve. ’t Fes besjteet al langer dan 

de christelijke traditioen en doarum vong de kirk ’t hendiger ’t 

heidense Carnaval in ing katholieke traditioen um te zette dan um ’t 

oet te banne. 

 

Ontstoa van ‘t woad ‘carnaval’ 

Carnaval kunt van ‘t Latijnse woad ‘carne vale’ wat ‘vaarwel aan het 

vlees’ betekent. Ing anger meugelike verkloaring vuur d’r term is ee 

anger Latijns woad namelik ‘carrus navalis’: scheepswagen, dat zow 

verwieze noa ronktrekkende groepe in inne als e schip ogende waan of 

kaar, ‘t zoegenaamde narrenschip, maar ‘t kan ôch sloa op ‘t schip 

woamit d’r god van de zee van de Kelten/Germanen oet ‘t noorde 

koam um deel te numme an de winkterfeste. 

 

De Romeinen vierete ‘t fes van de saturnalia dat veul kenmerke van ‘t 

Carnaval van huujtendaags had, zoewie drink- en eetgelage, ee soort 

prins Carnaval, vermommingen en optochte durch de stroate. 

‘t ‘Heidense’ Carnaval woed in gans Europa gevierd. In Rusland 

bevuurbeeld is dit fes bekank onger d’r naam ‘maslenitsa’ (vreij 

vertaald: boterfeest). Antropologisch gezieë is ‘t Carnaval e 

umkieringsritueel, woarin maatschappelikke rolle weade umgedriend 

en norme uver gewenst gedrag weade oetgesteld. 

Vasteloavond 

Vasteloavond betekent: d’r diensdig van ‘t carnavalsfes. De allerletste 

minuutjes van ‘t fes. Op klokslaag 24.00 oer is ‘t carnaval afgelope 

woabeij giddere sjtad of dörp ‘t carnaval op zieng ege maneer 

aafsluut. En stiekem denke de meeste carnavalvierdere dan alwerrum 

an ‘t komende carnaval. 

 

Carnaval in Nederland 

Officieel doert Carnaval va zondig tot en mit diensdig. In de huidige 

praktijk bliekt dat ‘t Carnaval soms al ierder begint, soms zelfs al op 

donnestig. Soms liekt ôch Essjegoonsdig nog inne Carnavalsdaag te 

zieë. D’r is evvel ôch sprake van ee Carnavalsseizoen, dat op 11 

november (d’r elfde van d’r elfde) um 11oer11 uur begint. 

 

In Nederland wead dizze start van ‘t seizoen in giddere carnaval 

vierende sjtad of dörp mit ing bepaalde ceremonie gevierd. ’t Getal 11 

is van oudsher ‘t getal van de gekke en narren en kunt veul vuur in ’t 

Rijnlandse (Duutsje) en Limburgse Carnaval. 

Ôch al wead de vastenperiode lang nit mieë zoe streng gevierd wie 

vreuger, ‘t Carnavalsfes bliet ‘t fes woabeij luuj zich verkleije durch 

rare klamotte aa te trekke, en zoe onherkenbaar ee alibi te han um zich 

in allerlei vorme te lotte goa. In de Middeleeuwen vole doabeij nogal 

ins doede en gewonde, mar huujtsendaags is ‘t masker bedoeld um 

iemes angesj inne spegel vuur te hoade of um (mit verdriende sjtim) 

iemes stevig en ôngezoute de woarheed te zage. 

I.N. Ternet 

WIETZE 
 

Inne blinge kunt ing vrouwenbar in, zet zich an gen tieëk, besteld get 

te drinke en rupt noa ee paar minute, “Heij, wilt ier ins ing 

blondjeswiets huure!” 

In de ganze bar wead ’t muuskesjtil en de vrouw never dea blinge zeat 

mit ing dreigende sjtim: 

“Vuur daste die wiets vertels, moste vief dinger wete: 

Ten ierste: De barkeepster is ing groeëte blonde vrouw! 

Ten twieëde: D’r oetsjmieter is ing groeëte blonde vrouw! 

Ten dreijde: Ich bin ing groeëte blonde vrouw van inne meter nugetig, 

honged kilo en sjwatte bank in karate! 

Ten veerde: De vrouw neave mich is ing groeëte blonde vrouw en va 

beroep gewichthefster! 

En ten viefde: De vrouw an de anger zie va mich is ing groeëte blonde 

vrouw en deet an worstele! 

Ich roan dich dus a good noa te denke of ste die wiets nog waal wils 

vertelle.” 

D’r blinge denkt eves noa, sjud mit d’r kop en zeat: 

“Nee…, nit wen ich ‘m ôch nog vief kier môt oetlegge.” 

  

 

*** *** *** 

 

 

Wat is ‘t toppunt va nujsjierigheed? 

Durch ’t sjlutelloak van ing glaze 

 duur loere. 

 

Wat is ‘t toppunt va bravoer? 

Inne sjpoekrijder inhoale. 



 

 18 



 

 19 

Hoebel en Knoebel geklauwd 
 

In d’r zoemer van 2011 um precies te zie in 

de naat van 14 op 15 augustus, woede op de 

Wormbruk de twieë bronze sjildpadde 

Hoebel en Knoebel geklauwd. 

De sjildpadde – vanaf hun aatrêne de meest 

gefotografeerde Brokkelzer dere – sjtonge 

doa um op te passe dat d’r nit al te veul 

gemotoriseerd verkier uver de bruk gong. 

 

Umdat ze d’r in ierste instans ee bietje verlore beijstonge, hat ozze 

verein zich uver heun ontfermd en ze op vetdonnestig 2010 gedupt, 

opgenoame in ozze verein en heun de name Hoebel en Knoebel 

gegeave. 

 

Mar noen zint ze voet. Geklauwd! En ze kome ôch nit mieë teruuk. 

Boeve hant ze midde in de naat geklauwd. 

 

De erm deere woede mit veul geweld oet hun verankering getrokke en 

zalle noen waal vakkundig gefileerd of gesjmolte zieë. Dat alles 

gebuurde in ee paar minute tied en ginne hat get gezie of gehoed. 

 

Woa zowwe ze teread zie kome? In inne sjmiltoave in Polen of 

Roemenië, of missjien zelfs op ’t Hollends, Duutsj of Belsj? Of 

zowwe ze urgens beij inne in d’r gaat stoa? Vier zalle ’t waal nooit te 

wete kome. Wea zal ’t zaage. 

 
 

 

 

 

 

 

 

 

 



 

 20 

 



 

 21 

Vier gedenke heun en vroage oz aaf: Woa zind ze geblieve en zinge 

doabeij d’r tekst (vreij vertaald noa ‘Sag mir wo die Blumen sind’ 

gezonge durch Marlene Dietrich): 

C. Amembert 

  
In Brokkelze zinge ze: 
 

Witste woa oz padde sind, 
woa zind ze geblieve? 

Witste woa d’r Hoebel is,  
woa is hea hin? 

Zag mich woa d’r Knoebel is,  
boeve klauwden ‘m gesjwind. 
Wea kan dat ooit verstoa,  
wea kan dat ooit verstoa? 

 
Witste woa d’r Hoebel is,  

woa is hea geblieve? 
Witste woa d’r Knoebel is,  

woa is hea hin? 
Zag mich woa die deere sind,  

mansluuj noame heun gesjwind. 
Wea kan dat ooit verstoa? 
Wea kan dat ooit verstoa? 

Uver de pöal zinge ze: 
 

Sag mir wo die Kröten sind,  
wo sind sie geblieben. 

Sag mir wo der Hubbel ist,  
was ist geschehen? 

Sag mir wo der Knubbel ist,  
Diebe nahmen ihn geschwind. 
Wann wird man je verstehen,  
wann wird man je verstehen? 

 
Sag mir wo der Hubbel ist,  

wo ist er geblieben? 
Sag mir wo der Knubbel ist,  

was ist geschehen? 
Sag mir wo die Viecher sind,  

Männer nahmen sie geschwind. 
Wann wird man je verstehen? 
Wann wird man je verstehen? 

 
  

 

****** 

 

De juffrouw sjteet vuur de klas en sjrieft get op ’t bord. 

Rupt ’t Jantje, “Juffrouw ier hat hoare onger d’r rechtererm.” 

De juf wead koad en zeet: “Bah Jantje, gank doe mar vuur de rest van 

d’r daag noa heem.” D’r niechste daag is Jantje werrum op sjul. Diz 

kier sjuuft de juf ’t bord omhoeg mit d’r linkererm en ‘t Jantje rupt: 

“Juffrouw uur had ôch hoare onger uuge linkererm.” Rupt de juf koad: 

“Droet, vuur de rest van de weak.” D’r mondig drop darf ’t Jantje de 

klas werrum in. De juf is durch Jantje ee bietje nerveus gewoede en lut 

van de zenuwe ee krietje valle. 

Wie ze zich bukt um ‘t kriet op te rape huut ze hinger zich ’t Jantje 

zaage: Adieë juf, tot noa de groete vakans…!” 

 WIETZE 
 

Oet inne peptalk vuur managers: 

“Vurig joar um diz tied stonge vier an d’r rank van d’r afgronk, mar 

vanaaf dat moment hant vuur inne groeëte sjtap noa vure gedoa...” 
 

*** 

Wat is ’t versjil tussje verkes en mansluuj? 

Verkes weade ging mansluuj went ze zoepe. 
 

*** 

Kunt ing vrouw D’r Eck binne en bestelt e pilske. Wie d’r kastelein 

heur e glaas beer vuurzet mit inne kraag va vief centimeter, zeet ze: 

“Wat is dat?” Ben, d’r kastelein zeat: “Lot mar effe stoa, dat wead 

waal e glaas beer.” De vrouw drinkt ’t glaas leag, wurpt inne euro op 

de tieëk en wil vertrekke. Op de vroag van d’r Ben: “Wat is dat”, zeet 

ze: “Lot mar effe ligge, dat wead waal € 1,60.” 
 

*** 

 

 

 

 

 

 

 

 

 

 

 

 

  

 

Klaagmoer 

Zeet d’r inne tege d’r angere: “Wie lang kunste heij al?”  

Al vieftig joar kom ich heij twie kier d’r daag beêne.” 

Wovuur beênste dan? “Vuur de vrede tussje Christene, Joden en 

Arabiere.” “En haste ’t geveul dat ’t get hulpt?” 

“Ich han sterk d’r indruk dat ich tege ing moer ston te kalle…” 

 11 vroage an 

aftrênend 

 prinsPim I 

 

 
 

 

Wat daatste wieste gevroagd woeds um prins te weade? 

Ich bin al vreug gevroagd woede. Op d’r oavond van ’t oetrope 

van mienne vuurganger d’r Rico bin ich al gevroagd. Ich han doe 

gezaat dat ich waal geer zow wille en daat, ich zal waal ins aafwade 

wie dat lupt en of ze doa noch op teruuk kome. En inderdaad ee hoaf 

joar later koame ze mich vroage of ich nog ummer wool. 

En doe how ich e zoeget van: ‘Volgens mich wille ze mich écht als 

prins’. Ich ving zoewiezoe wenste eemoal tow has gezaat dan moste 

dat ôch woarmake. Vurig joar stong d’r prins dus al vreug vast. 

Woarste zenuwachtig wieste op moes koame? 

Ich how nurgens last van in ’t begin mar moes erg lang wachte. 

Ich gong zoe ronk  hoaf tieën noa mienne noonk in de Brukstroat en 

pas noa hoaf twelf koes ich d’r zaal in. Wie ich noa mienne noonk 

gong trof ich boete nog inne dea al direkt zaat: Doe weads prins. 

Dem han ich doe mar mitgenoame um d’r zieker van te zieë dat ze in 

d’r zaal nit al vuurtiedig zowwe hure wea prins woeëd. 

Wie ich doe an mieng elf punte moes beginne merket ich waal dat 

mieng heng an ’t bibbere wore. Mar direct donoa how ich nurgens last 

mieë van. 

Wie haste de prinseproclamatie ervare? 

Van ’t programma han ich gans winnig mitgekriege, d’r woar 

volgens mich nog inne act en donoa bin ich d’r zaal ingegange. 

Mar dea oavend biste in ing bepaalde roes, alles is neuj en de ierste 

kier. ’t Is ôch nog erg laat gewoeëde want d’r zint nog get luuj mit noa 

oz heem gegange. 

 

Is alles oetgekoame wat in dieng punte geproclameerd is? 

Ja, alles lukt natuurlik nooit, d’r zint ummer punte beij woa mieë 

flauwe kul hinger zit dan dat ’t concrete zake zunt. Wat waal 

oetgekoame is, is dat ich gezaat han dat ich luuj die te veul zowwe 

drinke nit alling uver stroat zow lotte goa. Ich denk dat ich waal vief 

kier inne taxi vuur iemes han gebeld en ing kier of dreij de ouwesj van 

inne. Doa han ich mich dus a gehoade.   

Wat woar ‘t sjunste watste has mitgemakt? 

D’r optocht is natuurlik ee van de sjunste dinger vuur inne prins, 

doa kiekste echt noa oet. Wat ’t beij mich get angesj maket als beij 

mieng vuurgangers woar dat ich same mit de jeugdprinses en ’t 

dansmarieke boave op d’r  waan op ‘t zelfde bordes stong. 

Woarum zaan ich dat, umdat die kinger d’r carnaval gans angesj 

beleave wie inne volwassene en wenste dan zies in welke 

beleavingswereld die dat mitmake, dat git toch get extra’s.  

Wat ich ôch nog ee zier bezonger moment vong woar wie vuur langs 

’t hoes koame van oz vlak vuur de carnaval overleden lid Jan Salden. 

De moeziek gong aaf en ’t woed stil op d’r waan. Indrukwekkend. 

Wat vongste van d’r optocht? 

D’r optocht woar naturlik ee hoegtepunt. D’r woare ôch genog 

waans en groepe, die zich veul meujte howwe gedoa en d’r stong ôch 

genog volk langs de route. 

En van de carnaval zelf? 

De kingercarnaval doa krieste veul voldoening van. Doe kans 

de ouwesj waal ee pils geave, mar de kinger doa krieste zoeveul extra 

waardering van. 

Ich wead noen nog durch kinger aagesproake als d’r Prins Pim. D’r 

optocht han ich ’t al uver gehad, en d’r mondig is d’r daag van de 

carnaval. 

Wenste al die anger vereine oet Landgraaf in Brokkelze kans han en 

hoade dan is dat toch super. 

Woar ‘t vermoeiend en haste waal ins gedaat, woa bin ich a 

begonne? 

Ich woos wat mich te wachte stong en doa gong ich vuur. Vermoeiend 

woar ’t soms  umdat ich nit geer als inne van de ierste noa heem gong 

en ich ee paar luuj um mich how die ôch waal ins geer bleve hange. 

Vermoeiend soms waal dus, mar ’t loeënt zich ôch, nooit gedaat woa 

bin ich a begonne. 

 

 

Vingste ‘t jammer dat ‘t noen bow vuurbeij is? 

Nee, egelik nit, vuur mie geveul woar de afsluiting al tijdens 

carnavalsmondig wie ich ’s middags al informeel bin 

aafgeproclameerd mit Sierre Madre. Mar ich han ee sjitterend joar 

hinger d’r ruk mit al die luuj die hinger mich stonge en mich d’r beij 

betrokke.  

Wenste koes keze, zowste ‘t dan werrum doe? 

Zieker wete. Wenste als Brokkelzer jong dit kans mitmake dat 

is fantastisch. Mar ich ving ’t noen ôch sjun dat d’r inne opvolger kunt 

dea dat zelfde kan ervare. 

Haste nog inne gowwe road vuur dienne opvolger? 

Ich denk dat ich hem d’r zelfde road kan geave dea ich ôch 

gekriege han op d’r oavend van de proclamatie: Dôch get extra’s vuur 

de kinger, dan krieste de ouwejs ôch henger dich. Geneet van elk 

moment van die prins zieë, lot dich nit te veul beïnvloede durch 

angere mar blief vuural dichzelf.  

 

E.M. Mentaler 

 

 

 

 

 

 

 

 

 

 

 

 

 

 

 

 

D’r Mien sjteet vuur ‘t Witte Hoes in Washington. Kunt inne keal noa 

um tow, makt d’r jas ope en zeat: “FBI”. 

Makt d’r Mien zienne jas ope en zeat:… “Zuver sjeerwol”. 

*** 

Moderne Opa 

Inne moderne opa gong giddere zondigmörge mit zieng klingdochter 

van 7 joar mit d’r auto op sjtap. Op inne gowwe daag woar hea get 

grieperig en bloof liever i ge bed ligge. Gelukkig koam de oma op ’t 

idee um de plaatsj van d’r opa in te neume en zaat: “Ich gon huuj waal 

mit ’t kink op sjtap, blief doe mar in bed ligge en zörg daste beater 

weads.” 

Wie ze werum truuk woare rennet ’t kink opgereegd de trap op um te 

kiekke wie ’t mit opa gong. “En, woar ’t leuk in d’r auto mit oma?”, 

vroaget opa. 

 “Joa, opa, geweldig leuk, en witste wat? Vier hant nit ínne kloeëtzak, 

hoenes, ouwe zak, kappeskop, amateur, aagekleijde bessemsjtil, 

koetenelles, droplul, mietje, idioot, êzelskop of wegpiraat gezieë…!.” 

Porsche 
D’r Ferdinand Porsche, beroemde ontwerper van auto's, sjturft en kunt 

beij de hiemelpoats. D’r Petrus makt hem ope en zeat: “Meneer 

Porsche, umdat uur zoeng groete verdeenste vuur de ontwikkeling van 

d’r auto hat, darft uur inne wunsj doe.”  

D’r heer Porsche denkt effe noa en zeat: “Good jong, lot mich dan ee 

sjtundje mit d’r Hergot spreake”. D’r Petrus knikt, bringt ‘m noa de 

troeënkamer en stelt hem vuur an God.  

Porsche vroagt an God: “Betste God, uuch ontwerp 'de vrouw', woa zit 

uur mit uuch gedanke gewea wie ier die hat oetgevonge?”   

God: “'Wie minste?”  

Porsche: “Nou, dat ontwerp rammelt van de foute. Gank mar noa:  

De vuurkant is nit aerodynamisch;  

‘t makt veul te veul kabaal;  

de onderhoudskoste ligge extreem hoeg;  

‘t is vief bis zes daag in d’r mond totaal nutteloos;  

de hingerzie hingt te los;  

‘t mot constant opneuj geverfd en aafgewirkt weade;  

d’r oetloat zit te kôd beij d’r inloat;  

de koplampe sinds meestal te kling;  

en ’t verbroek likt veul te hoeg.”  

 

D’r Hergot denkt eves noa en zeat dan:  

“Meneer Porsche, dat darf alles missjien waal zoe zieë, mar volgens 

de statistieke vare d’r mieë mansluuj mit mie ontwerp dan mit dat van 

dich…!!!”  

*** 

Prinseproclamatie 2011 

‘t Succes van de Wespellevaan 
 

Twieë joar geleije hant vuur de ierste vaane 

aagesjaft. Ing ege vaan vuur gidder Wespellelid, 

dat woar oz streve. 

Mar wat vuur nit gedaat howwe gebuurde. Ummer 

mieë Brokkelzer wole ôch zoeng vaan. Zoogste ee 

paar joar geleije heij en doa ing vaan hange, noen 

hange ze bouw um de paar hoezer. En dat ziet 

good oet. Verdomd good! Vier kriege veul komplimente van luuj die 

durch ‘t dörp wandele of vaare en nog ummer wead oz 

gevroagd : ‘Kan ich ôch zoeng vaan han.’ 

 

Joa, dat kan, geer zelfs, de vaane kant uur bestelle beij ozze secretaris 

of via info@wespelle.nl. En ze koste nog ummer mar € 17,50. 

Vier vreuje oz uver gidder hoes woa ing vaan beij kunt. ‘t Dörp ziet 

d’r fantastisch oet mit de carnaval, natuurlik ôch durch de verseringe 

die De Stichelare ophange en die vaane, ja, die geave d’r dan noch ins 

get extraas aa.   

 

mailto:info@wespelle.nl

Ontvangst Koetsche Grüskes – Vetdonnestig 2011 

WIETZE 
 

Biechte 

D’r Jan woar ee joar of 16 en mesdeener. Gidder weekend deende hea 

de mes in de kirk. 

Op inne daag gong hea biechte. 

Jan: “Zeagen mich vader, want ich han gezondigt tege ’t zesde 

gebod.” 

D’r pastoer vroaget: “Bis doe onzedig gewea?” 

Jan: “Joa, eerwaarde, dat bin ich.” 

Pastoer: “En wea woar ’t meadje?” 

Jan: “Dat wil ich nit vertelle pastoer, ich wil zieng ier nit bezoedele.” 

P.: “ Mar jong, ich bin zieker dat ich d’r naam huuj of mörge te wete 

kom, dus dan kanste ’t mich noen ôch zage. Woar ’t Hanna de Jong?” 

Jan: “Ich kan ’t nit vertelle.” 

P.: “Woar ‘t ’t Treeske Janssen?”  

Jan: “Ich vertel ’t nit.” 

P.: “Woar ’t ’t Cinthia de Lang?” 

Jan: “’t Deet mich leed pastoer, maar ich zaan ’t 

uuch nit.” 

P.: “Woar ’t Katja Peters?” 

Jan: “Mienne monk bliet tow.” 

P.: “Woar ’t dan ’t Rosa van Doorn?” 

Jan: “Estebleef pastoer, ich kan ’t nit vertelle.” 

 

Pastoer rakt flink gefrustreerd en zeet: “Jong, dieng lippe blieve 

gesloate, ich waarder dat, mar doe has gezondigd en ich mot dich 

stroaf geave. Du mags veer mond ging mes mieë dene, gank noen mar 

en zondig nit mieë.” 

 

Wie d’r Jan boete koam vroaget zienne vrunk d’r Piet: “En, wieveul 

haste kriege?” 

Jan: “Veer mond vakans en vief gôw adresse…!!!” 

Kingercarnaval 2011 

’t ‘ Hankbook vuur de vrouw‘ 

 is opnuj oetgegeave. 

Te bestelle beij ’t secretariaat. 

Postverzending is meugelik. 

Portokosten € 3x € 11,11

Optocht 2011 

Oet ’t leave van ee Elveroadspak 
 

Hallo, darf ich mich eves vuurstelle, ich bin ee 

Elveroadspak. Moat 56. Normaal gesproake 

hang ich dreijkwart joar in de kleierkas of op d’r 

zulder. Mar ee paar mond geleije woar ’t endlich 

werrum zoe wied, d’r Elfde-van-d’r-Elfde woed 

ich oet de kast gehold en begon vuur mich ’t 

viefde joargetijde, ‘t carnavalsseizoen. En dan 

weet ich, dat wead sjwoar, erg sjwoar. 

 

Dat is ummer inne spannende daag, dea, 11-11, 

want ich hoop dan dat ich nog pas. Want wenste 

mich  e joar nit mieë has aagehad, dan is ’t 

ummer wer  de vroag of ste mich nog waal a 

kries. Mar gelukkig is dat toch werrum gelukt mit get trekke heij en 

doa, de kneup van de böks get beijstelle en d’r boek ee bietje inhoade 

gong ’t nog graat. Ôch wead nog gauw e loak in mie revers gestoke 

mit ’t Wespellespeldje. 

 

En dan op weag, noa de eupening van ’t seizoen, in D’r Eck, ’t 

Sträotje, De Residentie of d’r Sjtee Uuul, dat likt dra, gidder joar is de 

eupening urgens angesj. Dea ierste daag is ummer get bezonges, ich 

kom reen oet de kas en went ich dan ’s oavends op d’r 

sloapkamerstool lik dan han ich mieng ierste beervlekke alwerrum op 

de mouwe. En ôch al darf d’r nit mieë uveral gepiepe weade toch ruuk 

ich ’s oavends al werrum noa piepesjwaam. 

 

Noa zoenne daag is me vroeë went me eves kan oetreste. Ich wead 

meestal inne daag boete gehange um te lufte en dan gon ich de kast 

werrum in. Dat oetreste doert dan vuur mich tot begin jannuaar, want 

dan wead de prinseproclamatie gehoade. Al mieng kameradepakke 

sind dan ôch werrum paraat en hant dan ’t tessjedeukske van ‘t  

Wespelke in ’t colberttesjke. Inne gezellige oavend sjteet aa, mit 

optrenes van versjillende artieste, woa onger nit te vergeate de luuj oet 

ege dörp. D’r wead werrum get gedronke en gezellig gesjoenkeld. 

Went dan d’r prins bekend is gemakt kan d’r road van de buun aaf en 

verspreide ze zich in d’r zaal. Dan mot ich verdommes goot oppasse  

 

dat ich mich nit verzow, nit mit de mouwe op gen tieëk hange, 

oetkiekke dat mich gee beer uver de boksepiepe druupt. D’r neechste 

daag zal d’r inne of d’r angere ôch nog waal get koppieng han. 

Sommige pakker gont ’s naats nog mit noa d’r neuje prins um doa zie 

regeringsjoar in te loeë. Tot an de carnaval zint d’r noen nog get 

verplichtinge, ee bezeuk an de receptie van d’r stadsprins va 

Landgraaf, op bezeuk beij diverse angere carnavalsvereine, zoe mar of 

umdat die ee jubileum viere of inne prins of prinses oetgerope hant. 

Ôch nit te vergeate ’t bezeuk an Op de Bies, ’t bezeuk an 

bejaardencentrum ‘t Heereveld en de prinseproclamatie beij ozze 

Brokkelzer voetbalkloep in de kantien an d’r Brockgank. Dat is 

sjweeterei, doa is ’t ummer werm. 

 

Ongertussje is ’t bouw carnaval. ’s Samstigs make vier oz op um d’r 

sjluteluverdracht op ’t gemintehoes beij te woene. Iers wead evvel 

Rimburg umgedupt in Brokkelze. ’t Bord ‘Brokkelze’ an d’r ingank 

noa oz dörp wead durch d’r prins onthuld. De vaane hange al oet in ’t 

ganze dörp en de Stichelaere hant ’t dörp verseerd mit veëntjes en 

carnavalsborden. 

 

Noadat vier d’r kingeroptocht hant mitgelope,  - hopelik bliet ’t druüg, 

angesj bin ich al verzowd vuurdat ’t fes richtig begonne is - en op ’t 

gemintehoes d’r sjlutel an d’r stadsprins is uvergedrage en d’r 

Landgraaf Bôk is oetgeriekt make vier oz gauw op heem aa. Want doa 

sjteet de jeugd al te wade vuur ’t kingercarnavalsfes. Dat is zoe 

langzamerhand al oetgegrujd tot d’r echte start van ’t Brokkelzer 

carnaval. In ‘t café wead van te vuure nog gauw de carnavalskeats 

aagestoake durch d’r prins en dan kan ’t fes richtig goa beginne. D’r 

neechste daag is carnavalszondig, optocht en prinsebal zint aagezaat.  

 

Mit de collegapakke op d’r waan en ’t dörp op en aaf. Doa is ’t 

oppasse gebloaze daste dich mit die klummerei op dea waan ging vief 

in de boks truks. Ôch mot ich mich ging sjokolaat of klumpkes i gen 

tessje deuje, want die weade naat en dan haste alles an ‘t plekke. Veul 

gedronke wead d’r meestal nit want de lede van d’r road motte fit 

blieve en hant nog ee paar sjwoor daag te goa. 

 

Noa d’r optocht bal en oetreiking van de prieze van d’r optocht. 

Gidder joar werrum ee spektakel. 

’s Mondigs dan is vuur oz pakker e hoegtepunt van ’t carnavalsfes. De 

oetrieking van de Vergulde Wespel. Dan motte vier d’r nog ins richtig 

sjiek opstoa.’s Mörgens vrug al inne bomvolle zaal, woa hat me dat,  

’t liekt waal of gans Landgraaf noa Brokkelze is gekoame. Gezellig, 

richtige carnavalsstimmung en vuur gidder carnavalspak e genot um 

d’r beij te zieë. Doa deeste ’t vuur! 

 

Dat woar ’t dan, de carnaval zit d’r op. Ich wead werrum noa de 

reniging gebraat en de beervlekke,  d’r sigarette en sigaregestank, de 

mosterd-, mayonaise ketchupvlekke weade vakkundig van mich 

afgehold. En noen mar hope dat mienne baas durch ’t joar nit te veul 

beijkunt, dan kan hea mich ’t niechste joar ôch nog drage…   

 

S. Moking 

 

 

*** 

Pensioeën-sjpas 
Luuj die wirke vroage duks an oz gepensioneerde wat oz d’r daag 

ezoe leuk makt. 

Als vuurbild vertel ich dan wat mieng vrouw en ich hant mitgemakt 

wie vier lets noa Heële gonge en inne winkel ingonge. 

Nog ging tien minute later sjtonge vier werrum boete en zoge dat inne 

polies inne bon an ’t oetsjrieve woar weagens foutparkere. 

Ich zaan: “Komop keal, hea sjteet d’r graat pas.” Mar dea plies bleef 

rustig durchsjrieve. 

Toen begon ich – gans tege  mieng geweunte in – um oet te sjelde. 

Hea keek mich a zonger get te zaage en begon inne twieëde bon oet te 

sjrieve. Mieng vrouw koes ’t ôch nit lotte en maket hem oet vuur 

‘deensklopper’. 

D’r polies maket dea twieëde bon veëdig sjtoppet dem ôch onger d’r 

roetewessjer en begon inne dreijde oet te sjrieve. 

Wie mieë vier dem irriteerde, wie mieë papierwirk hea d’r va maket. 

Mar ierlik gezaat, persoonlik vonge vier dat alleneuj nit ezoe erg, want 

vier woare mit de bus noa Heële gekoame…!!! 

En zoe probere vier van giddere daag get leuks te make, dat is erg 

belangriek op ozze leaftied! 

Familie S. Tinkkies 

Canavalsmondig - Oetrieke Vergulde Wespel 

